
UCAPAN ALU-ALUAN DEKAN FEP 
KEPADA PELAJAR BAHARU 

SESI 2021/2022 
 
Bismillahirrahmanirrahim. 
Assalammualaikum warahmatullahi wabarakatuh. 
 
Terlebih dahulu, saya mengucapkan selamat datang kepada mahasiswa dan mahasiswi 
baharu ke Fakulti Ekonomi dan Pengurusan (FEP), UKM. Tahniah di atas kejayaan anda 
melangkahkan kaki ke gerbang ilmu FEP ini bagi memenuhi impian diri dan keluarga tercinta. 
Hari ini menandakan permulaan perjalanan baru dalam hidup anda, di mana semuanya masih 
samar tetapi pasti menyeronokkan. Anda patut rasa bertuah kerana terpilih masuk ke FEP 
yang sentiasa memastikan program-program yang ditawarkan memenuhi kehendak pasaran 
dan seterusnya mampu meningkatkan kebolehpasaran graduan. 
 

Oleh kerana pandemik Covid-19 masih belum berakhir, fakulti telah memutuskan 
untuk mengadakan aktiviti minggu mesra pelajar secara dalam talian untuk melindungi 
kesihatan dan keselamatan semua pelajar dan staf yang terlibat. Begitu juga dengan kuliah, 
semuanya akan dijalankan secara dalam talian. Kuliah untuk semester ini adalah secara 
dalam talian yang ditentukan dengan sangat berhati-hati. Demi kebaikan bersama, kaedah 
dalam talian adalah yang terbaik buat masa ini. Tambahan pula, Fakulti kini dalam persiapan 
akhir menambahbaik dewan kuliah dan bilik seminar untuk kegunaan pelajar pada masa 
hadapan. Selain daripada memikirkan tentang kebajikan pelajar, ruang yang ada agak terhad 
ini tidak membolehkan kita mematuhi SOP yang ditetapkan. 
 

Dengan tagline FEP terkedepan, kami di peringkat kepimpinan atau pengurusan fakulti 
berusaha menerapkan budaya di FEP yang ceria. FEP adalah sebuah keluarga, di mana ahli 
akademik, staf sokongan dan pelajar bergerak bersama ke arah kecemerlangan secara 
harmoni. Harmoni bermaksud kita bersaing secara sihat dan sentiasa bekerjasama dalam 
melaksanakan sesuatu perkara. Persaingan yang pasti adalah dengan diri sendiri untuk 
menjadi yang lebih baik setiap hari. Walaupun secara dalam talian, kita tetap teruskan. 
Jangan pernah mengalah. Jika ada kekangan atau kesukaran, berhubunglah dengan kami. 
Akan kami bantu sedaya upaya. Berat sama kita pikul dan ringan sama kita jinjing. Ramai 
sudah alumni FEP yang berjaya memegang jawatan besar dan tinggi dan anda juga pasti 
boleh. 

Pelajar yang dikasihi, 
 

Kami di FEP berusaha memastikan kemudahan pengajaran, pembelajaran, dan 
penyelidikan dan memberi pendidikan holistik melalui pelbagai program. Kami harap anda 
akan memanfaatkan peluang untuk turut serta dalam program-program tersebut walaupun 
secara dalam talian dan memanfaatkan sumber yang kami sediakan untuk anda dengan 
mengambilkira keperluan talen dari industri yang berubah kehendaknya disebakan 
transformasi digital. Program-program disusun dan sentiasa dikemaskini supaya anda tidak 
ketinggalan dengan keperluan semasa. Saya juga mendorong anda untuk menjadi pelajar 
yang berdikari, mengambil bahagian aktif dalam aktiviti di dalam dan di luar kampus, dan 
bersaing lah dengan diri anda sendiri untuk menjadi lebih baik setiap hari. Saya ingin melihat 
anda tamat pengajian dalam masa 3 atau 4 tahun lagi. Bukan sahaja dengan ijazah dalam 
genggaman tetapi juga sebagai graduan yang 'holistik', Di sini anda harus mempertingkatkan 
kemahiran diri dalam komunikasi, mampu pemikiran kritis dalam penyelesaian masalah, boleh 
kerja berpasukan, bermoral dan beretika profesional, berminda keushawanan, boleh 
memimpin dan ber kemahiran teknologi terkini. 
 

Kita mahu menjadi fakulti ini diiktiraf di peringkat antarabangsa dengan pendidikan 
yang berpusatkan pelajar, penyelidikan yang berimpak, dan bertanggungjawab sosial. Ini 
tidak akan mampu kita capai tanpa usaha dan kerjasama anda semua. 
 

Akhir kata, saya berdoa semoga keluarga besar FEP - ahli akdemiknya, staf 
sokongannya dan pelajarnya sentiasa dalam peliharaan Allah swt dari ancaman pandemik 
Covid-19 ini. Tidak kira di mana pun anda berada, pastikan terus bersemangat belajar, tetap 
sihat, cergas dan bahagia! Pastikan FEP sentiasa terkedepan! 
 
Sekian Terima kasih. 
 
PROF. DR. AINI AMAN 
Dekan FEP 
3 Oktober 2021 
 


